
Sud Bosne i Hercegovine

Суд Босне и Хецеговине

Broj: S1 3 Iž 049788 24 Iž                                                                I Z V O R N I K              Sarajevo, 04.11.2024. godine



 
Sud Bosne i Hercegovine u Sarajevu, u vijeću apelacionog odijeljenja sastavljenom od sudija Mirsade Džindo kao predsjednika vijeća, Zvjezdane Antonović i Redžiba Begića kao članova vijeća, odlučujući o žalbi političke stranke Naša stranka, sa sjedištem u Sarajevu, ul. Branilaca Sarajeva 5/1, koju zastupa predsjednik stranke Edin Forto, izjavljenoj protiv odluke Centralne izborne komisije Bosne i Hercegovine broj: 05-01-07-5-2631/24 od 28.10.2024.godine o odlučivanju o zahtjevu za ponovno brojanje glasačkih listića, u nejavnoj sjednici, održanoj dana, 04.11.2024. godine, donio je

R J E Š E N J E

Žalba se odbija.

O b r a z l o ž e n j e

Odlukom Centralne izborne komisije Bosne i Hercegovine broj i datum navedeni u uvodu stavom odbijen je kao neosnovan zahtjev političke stranke Naša stranka za ponovno brojanje glasačkih listića na biračkim mjestima 109A011, 109A014, 109A15, 109A021 i 109A033 u osnovnoj izbornoj jedinici Bugojno.
Protiv ove odluke žalbu je podnijela politička stranka Naša stranka iz svih razloga propisanih odredbama Zakona o upravnim sporovima i zbog pogrešne primjene Izbornog zakona BiH. Predlaže da se žalba uvaži, pobijana odluka ukine i predmet vrati na ponovnoi postupak i odlučivanje CIK mBiH ili da Apelaciono odijeljenje Suda BiH preinači odluku tako što će zahtjev za ponovno brojanje glasačkih listića uvažiti. Navodi da je pogrešan zaključak Centralne izborne komisije BiH da su navodi paušalni, te da podnosilac zahtjeva kao dokaz prilaže ZR obrazac gdje su u dijelu glasovi za stranku iznad imena kandidata sabrali pojedinačne glasove kandidata, a sve je evidentirano kao broj glasova za stranku. Nadalje, navode da je Centralna izborna komisija BiH je naredbom broj: 05-1-07​2-3168-1/24 od 08.10.2024. godine naložila izbornim komisijama, među kojima je izborna komisija Bugojno da u cilju pravilnog objedinjavanja izbornih rezultata u OU na biračkom mjestu 109A011 i 109A015, otvore vreće i izvrše brojanje glasačkih listića. Smatra da je politička stranka Naša stranka u zahtjevu za ponovno brojanje glasova ispoštovala sve kriterije člana 5.30 stav 4. Izbornog zakona BiH. Ističe da su u zahtjevu naveli da objavom utvrđenih i preliminarnih rezultata Lokalnih izbora 2024. godine i pregledom rezultata glasanja na biračkom mjestu Golo brdo (109A011), političkoj stranci Naša stranka upisano 8 glasova, iako je iz obrasca za zbirne rezultate vidljivo da je navedna politička stranka osvojila 22 glasa. Na biračkim mjestima Glavice (109A014) i Karadže (109A015) uočen je neuobičajno velik broj nevažećih glasačkih listića (24 listića na biračkom mjestu Glavice i 32 listića na biračkom mjetu Karadže), dok na biračkom mjestu Vučipolje (109A021) Socijaldemokratskoj partiji BiH nisu navedeni glasovi na obrascu za zbirne rezultate ZR, ali na stranici Centralne izborne komisije BiH ima 100 upisanih glasova. Na biračkom mjestu Ždralovići (109A033) a na obrascu za zbirne rezultate nisu navedeni rezultati Stranke demokratske akcije, ali je u sistem upisano da je ova stranka osvojila 93, te da je na istom obrascu za ovo biračko mjesto navedeno da je koalicija Demokratska fronta i Nezavisna lista osvojila 93 glasa ali je na stranici Centralne izborne komisije upisano samo 7 glasova. Evidentno je iz obrasca za zbirne reultate da bi rezultat političke stranke Naša stranka bio značajno drugačiji od trenutnog stanja, jer bi samo 60 glasova više za političku stranku Naša stranka dovelo do promjene rasporeda mandata u Općinskom vijeću Općine Bugojno u smislu da bi politička stranka Naša stranka ostvarila pravo na drugi mandat. 
Centralna izborna komisija BiH (u daljem tekstu CIK BiH) je u odgovoru na žalbu predložila da se ista odbije kao neosnovana.
Žalba neosnovano pobija pravilnost i zakonitost odluke kojom je odbijen prijedlog za ponovno brojanje glasačkih listića.

Iz stanja spisa proizilazi da je žalilac dana 27.10.2024. godine putem e-maila podnio CIK BiH zahtjev za ponovno brojanje glasačkih listića na na biračkim mjestima 109A011, 109A014, 109A015, 109A021 i 109A033 u osnovnoj izbornoj jedinici Bugojno. Ovaj zahtjev CIK BiH je odbila pobijanom odlukom kao neosnovan.
Razmatrajući zahtjev žalitelja za ponovno brojanje glasačkih listića na predmetnim biračkim mjestima, CIK BiH je cijenila proceduru utvrđivanja i objedinjavanja izbornih rezultata glasanja koja je predhodila donošenju Odluke o utvrđivanju i objavljivanju rezultata izbornih komisija Bosne i Hercegovine broj 05-1-07-1-3423-1/24 od 24.10.2024. godine čije faze je obrazložila u pobijanoj odluci. Nakon izvršenih provjera utvrđeno je da su objavljeni rezultati zasnovani na podacima koje je nadležna izborna komisija osnovnih izbornih jedinica unijela kroz aplikacije.

Na ovaj način utvrđeni podaci nisu dovedeni u sumnju navodima zahtjeva za ponovno brojanje, niti navodima žalbe jer i prema zaključku apleacionog vijeća ne opravdavaju uslove za usvajanje propisane u članu 5.30 stav 2, 3 i 4 Izbornog zakona.

U vezi navoda podnositelja žalbe „da su u zahtjevu naveli da objavom utvrđenih i preliminarnih rezultata Lokalnih izbora 2024. godine i pregledom rezultata glasanja na biračkom mjestu Golo brdo (109A011), političkoj stranci Naša stranka upisano 8 glasova, iako je iz obrasca za zbirne rezultate vidljivo da je navedna politička stranka osvojila 22 glasa'', isti je prema stanju spisa neosnovan. Naime, CIK BiH je pravilno utvrdila da je žalitelj dostavio samo dio obrasca ZR-proporcionalna zastupljenost na koji se unose glasovi za kandidate političkih subjekata, u konkretnom slučaju za kandidate navedenog političkog subjekta. Podnosilac žalbe nije dostavio dio obrasca ZR proporcionalna zastupljenost na koji birački odbor unosi rezultate za političke subjekte. Uvidom u dostavljeni dio obrasca ZR-proporcionalna zastupljenost, kada se saberu svi glasovi za kandidate dobije se broj koji podnosilac žalbe navodi da je to njihov broj glasova. Birački odbor je na dijelu obrasca na koji se unose glasovi za politički subjekt unio broj glasova koji su osvojili političlki subjekti u skladu sa članom 30 stav 8. Pravilnika o provođenju izbora, odnosno sabirajući broj glasova po kategorijama glasačkih listića iz obrasca Zapisnik o broju glasačkih listića po kategorijama (ZGLK), dok je u dijelu unosa glasova po kandidatima pogriješio. Referent za unos izbornih rezultata je ispravno unio broj glasova za politički subjekt sa dijela obrasca ZR-proporcionalna zastupljenost na kojem se evidentiraju glasovi političkog subjekta od strane biračkog odbora.
Nije osnovan navod žalitelja „da na biračkim mjestima (Slavite (109ADI 4) i Karadže (I09A015) uočen je neuobičajno velik broj nevažećih glasačkih listića (24 listića na biračkom mjestu Glavice i 32 listića na biračkom mjelu Karadže)" iz razloga što veliki broj nevažećih glasačkih listića nije argument zbog kojeg bi CIK BiH naredila ponovno brojanje glasačkih listića. Naime, nevažeći glasački listići su uobičajna pojava u izbranom procesu, te su razlozi zbog kojih se glasački listić proglašava nevažećim sadržani u članu 5.17 Izbornog zakona BiH. Uvidom u Zapisnik o radu BO za navedena biračka mjesta nema unesene primjedbe posmatrača čime je navod podnosioca žalbe neosnovan.
Nije osnovan ni navod podnosioca žalbe da na biračkim mjestima 109A021 i 109A033 za određene političke subjekte nije unesen broj glasova za političke subjekte, a da je na utvrđenim rezultatima unesen određen broj glasova tim političkim subjektima. Naime, provjerom od strane CIK BiH je utvrđeno da je Kontrolor izbornih rezultata Općinske izborne komisije Bugojno izvršio uvid u obrasce Zapisnik o broju glasačkih listića po kategorijama (ZGLK), za navedena biračka mjesta i za političke subjekte za koje nije unesen broj glasova koji su osvojili jer je birački odbor zaboravio da unese iste sa navedenog propisanog obrasca. Neosnovanost navoda podnosioca žalbe „da je prilikom unosa izbornih rezultata izvršena zamjena broja glasova za dva politička subjekta" proizilazi i iz činjenice da ni Općinska izborna komisija Bugojno ni navedeni politički subjekti nisu podnijeli zahtjev za korekciju izbornih rezultata za greške u unosu. Nadalje, glasački listići za dva biračka mjesta (109A011 i 109A015) ponovno su brojana po naredbi Centralne izborne komisije Bosne i Hercegovine, jer su ista obuhvaćena Naredbom o otvaranju vreća s glasačkim listićima broj: 05-1-07-02-3168-1/24 od dana 08.10.2024. godine, kojom je naloženo izbornim komisijama otvaranje vreća s glasačkim materijalom i brojanje glasačkih listića u cilju pravilnog utvrđivanja izbornih rezultata.
I prema zaključku apelacionog vijeća ovi razlozi žalioca ne mogu biti osnov za ponovno brojanje glasačkih listića jer nedostaju činjenice koje to opravdavaju, a što je propisano u članu 5.30 stav 1 tačka 2 Izbornog zakona. Ovaj nedostatk zahtjevu žalitelja daje karakter proizvoljnog i paušalnog, što je pravilno zaključeno u pobijanoj odluci.

Naime, okolnosti koje bi opravdavale ponovno glasanje odnosile bi se na povrede zakonskih odredbi koje utiču na izborne rezultate, a koje su evidentirane u zapisnicima na predmetnim glasačkim mjestima ili su to saznanja o takvim povredama koje je žalilac naknado stekao. 
Obzirom na navedeno, po ocjeni ovog vijeća, pobijana Odluka Centralne izborne komisije BiH je pravilna i zakonita, a žalba neosnovana, pa je istu, primjenom odredbe člana  81 stav 1 Zakona o upravnim sporovima Bosne i Hercegovine (Službeni glasnik BiH, broj  19/02 -74/10), valjalo odbiti.

                                                                                     Predsjednik vijeća
                                                                                                Sudija
                                                                                         Mirsada Džindo

